
Sarajevo, 04.11.2025.godine

        Sud Bosne i Hercegovine, u drugostepenom vijeću sastavljenom od sudija Vesne Trifunović kao predsjednika vijeća, Dinke Bešlagić-Čovrk i Hilme Vučinić kao članova vijeća, odlučujući o žalbi Ilić (rođ.Simić) Jovane Sočkovac, …,  izjavljenoj protiv odluke Centralne izborne komisije Bosne i Hercegovine broj: 06-1-07-3-382/25 od 01.10.2025. godine, o novčanom kažanjavanju, u nejavnoj sjednici, održanoj dana 04.11.2025. godine, donio je

R J E Š E N J E

Žalba se odbija.

O b r a z l o ž e n j e

               Centralna izborna komisija Bosne i Hercegovine je Odlukom   broj i datum navedeni u uvodu   utvrdila odgovornost  Jovane Simić ,  što u 2024. godini nije Centralnoj izbornoj komisiji Bosne i Hercegovine podnijela izjavu o imovinskom stanju u roku od 30 dana od dana prestanka mandata na koji je izabrana,  čime je prekršila član 15.8 stav (1) Izbornog zakona BiH, te joj je izrečena novčana kazna u iznosu od 1.000,00 KM.

Podnositeljica  žalbe navodi  da   je u decembru 2024. godine nakon isticanja mandata uredno popunila i poslala putem pošte imovinski karton, navodeći da je u toku mandata promijenila prezime, nakon čega je ustanovljeno da je  dokumentacija zaprimljena i da je došlo do greške.

Centralna izborna komisija Bosne i Hercegovine je u odgovoru na žalbu predložila da se ista odbaci kao neblagovremena, jer je ista uložena nakon isteka roka od 2 dana koja je propisana odredbom člana 6.9 Izbornog zakona BiH, a da ukoliko Sud ne usvoji prigovor neblagovremenosti žalbu odbije kao neosnovanu.

Žalba je blagovremena, ali  nije osnovana. 

Uvidom u  izvješta BH Pošte  Apelaciono vijeće je utvrdilo da je žaliteljica predala žalbu putem Pošte dana 23.10.2025. godine, pa kako je zaprimila  osporenu odluku CIK BiH dana 22.10.2025. godine, to je žalba blagovremeno podnijeta.

Iz stanja spisa proizilazi da je podnosilac žalbe Simić Jovana udato Ilić,  na Lokalnim izborima 2024. godine, ispred političkog subjekta SOCIJALISTIČKA PARTIJA, osvojila mandat za  odbornicu u Skupštini opštine Petrovo. 

Mandat žaliteljice je istekao 05.11.2024. godine u Skupštini opštine Petrovo,  te da nije podnijela  izjavu o imovinskom stanju Centralnoj izbornoj komisiji Bosne i Hercegovine u roku  od 30 dana od dana objave ovjere mandata u „Službenom glasniku BiH“, čime je izvšila povredu odredbe člana 15.8 stav (1) Izbornog zakona Bosne i Hercegovine, pa joj  je primjenom odrebe člana 19.10 stav (1) tačka b) navedenog zakona, Odlukom Centralne izborne komisije BiH, broj: 06-1-07-3-382/25 od 01.10.2025. godine, izrečena novčana kazna u iznosu od 1.000,00 KM.

Odredbom člana 15.8 stav (1) Izbornog zakona Bosne i Hercegovine propisano je da kandidati  izabrani na svim nivoima  vlasti  dužni su  u roku od  trideset (30) dana od dana objave mandata u „Službenom glasniku BiH“, na način koji utvrdi Centralna izborna komisija BiH, podnijeti Centralnoj izbornoj komisiji BiH potpisanu izjavu o svom ukupnom imovinskom stanju. 

Uvidom u spis predmeta proizilazi da je Centralna izborna komisija BiH po službenoj dužnosti pokrenula postupak protiv podnosioca žalbe zbog kršenja odredbi člana 15.8 stav (1) Izbornog zakona BiH,  nakon što je utvrdila da podnosilac žalbe nije podnio izjavu o svom  imovinskom stanju u zakonom određenom roku, a sve u  cilju utvrđivanja činjenica i okolnosti koje su od značaja za rješenje ove pravne stvari. U tom smislu Centarlna izborna komisija BiH je  podnosiocu žalbe dostavila Zaključak  o pokretanju postupka broj: 06-1-07-3-382/25 od 29.05.2025.godine, kao i poziv da u roku od 15 dana dostavi izjašnjenje vezano za razloge  zbog kojih nije podnio izjavu o imovinskom stanju, ili da lično pristupi radi davanja izjave. 

Naime, i pored činjenice da je žaliteljica popunila obrazac o imovinskom stanju  pod prezimenom Ilić (udato) dana 27.12.2024. godine, ista nije odštampani primjerak izjave potpisala.
Imajući u vidu naprijed navedeno Apelaciono odjeljenja Suda Bosne i Hercegovine  nalazi da su irelevantni  navodi žaliteljice  da je uredno popunila imovinski karton i unijela podatke u aplikaciju koje je putem pošte dostavila CIK-a BiH, jer   isti nije potpisan od stane žaliteljice, a što proizilazi  i  na osnovu uvida u  dokaze iz spisa. 

Nadalje, odredbom člana 3. stav (2) Uputstva o izgledu i načinu ispunjavanja obrasca izjave o imovinskom stanju, propisano je da popunjeni obrazac izabrani zvaničnik predaje Centralnoj izbornoj komisiji Bosne i Hercegovine u elektronskoj formi, putem aplikacije za imovinske kartone, a odštampan i potpisan primjerak imovinskog kartona iz aplikacije dostavlja Centralnoj izbornoj komisiji Bosne i Hercegovone, putem poše, što podnosilac žalbe nije učinio, odnosno nije postupio po odredbi navedene  Uredbe.

S obzirom na iznijete razloge, Apelaciono vijeće Suda BiH je ocijenilo da je pobijana  odluka Centralne izborne komisije pravilna i zakonita i da je  predmetna žalba neosnovana, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.

                                                                            PREDSJEDNIK VIJEĆA 

                                                                                      S U D I J A 

                                                                                 Vesna Trifunović 

